
Fréttatilkynning

Nr.: 9/2005

Dagsetning: 19. nóvember

Samið um sjúkraflug til fimm ára
Samið hefur verið við Mýflug um rekstur sjúkraflugs á norðursvæði næstu fimm árin. Gildistími samningsins er frá og með 1. janúar 2006 til og með 31. desember 2010. Greiðsla ríkisins vegna samningsins er áætluð um 530 m.kr. á samningstímanum og er þá miðað við um 300 sjúkraflug á ári, en greiðslur ríkisins eru annars vegar í formi fastra greiðslna og hins vegar greiðslna fyrir hvert flug.  Norðursvæðið var í útboðinu stækkað og tekur nú til Vestfjarða, Norðurlands og Austfjarða, þ.m.t. Hornafjarðar. Mýflug verður með starfsemi á Akureyri og mun útvega sérútbúna sjúkraflugvél til verkefnisins af gerðinni Beechcraft King Air 200C sem verður staðsett á Akureyri frá vorinu 2006, en notast við aðra vél þangað til. Allur nauðsynlegur búnaður sem þarf til sjúkraflutninga í lofti verður settur í flugvélina.

Miðstöð sjúkraflugsins verður áfram á Akureyri, en við Fjórðungssjúkrahúsið á Akureyri er starfandi flugsveit lækna sem fer í sjúkraflug þegar þörf er á. Jafnframt fara sjúkraflutningamenn frá Slökkviliði Akureyrar í hvert sjúkraflug eins og verið hefur.

Útkallstími sérútbúinnar sjúkraflugvélar verður 35 mínútur þegar um bráðatilvik er að ræða, en ríkari krafa er gerð um útkallstíma þegar um sérútbúna flugvél er að ræða. Viðbragðstími er skilgreindur sem tíminn frá því að staðfest beiðni um sjúkraflug berst þar til flugvél er tilbúin til flugtaks með allan nauðsynlegan búnað.

